
        
            
                
            
        

    
	ГУНХИЛЬД ТЕГЕН

	ХҮНДЭТ ГЭР БҮЛ 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1960 онд эрхлэн хэвлүүлсэн “СКАНДИНАВ ОРНЫ УРАН ЗОХИОЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Швецийн зохиолч эмэгтэй Гунхильд Теген 1889 онд төржээ. Энэ зохиолч, олон тооны шүлэг, өгүүллэг, нийгмийн ба үзэл суртлын романууд бичсэн байна. «Чи нөхөрт хэзээ ч гарахгүй» (1941 он). «Явцуу улс» (1945 он) зэрэг зохиолууддаа Теген хөрөнгөтний нийгэмлэгийн явцуу үзэл, ядуурал хоосролын эсрэг тэмцлийг харуулжээ. 

	«Яковын сүүдэр» (1953 он) гэдэг роман нь нийтийн асуудлыг хамаарсан зохиол бөгөөд түүний үйл явдлын хагас нь Швецид, хагас нь Гитлерийн Германд болно. Энэ роман бол фашизм, дайнтай тэмцэхийг уриалсан зохиол юм.

	 

	 

	 

	 


ХҮНДЭТ ГЭР БҮЛ

	Зуны сүүл сар дуусаж найман сарын эхэн боллоо. Цэнхэр хөх огторгуйд хөвөн цагаан үүл нүүж ой модны үзүүрийг шингэн манан шүргэж өнгөрнө. Том чулуун байшин, олон сайхан мод цэцгийн дунд үлгэрт гардаг ордон мэт сүндэрлэн харагдана. Дугариглаж овоолсон шороонд суулгасан цагаан цэцэг хурц нарны туяанд гялалзан үзэгдэж, элс цасан замын хоёр талын өргөн шатны хоёр талаар шар, улаан цэцэг алаглан ургасан ажээ. Энэ өргөн шатаар нэгэн залуу бүсгүй зориг төгөлдөр удаан алхалсаар дээш гарав. 

	Тэр бүсгүй том сайхан дуб1 модон хаалганы дэргэд хүрч ирээд эргэн тойрныг харж айхдаа эргэж зугтаамаар санагдана. Эндээс гудамж хүрэхэд ямар хол вэ? Цэцгээр дүүрсэн энэ зам яасан урт вэ? Үгүй, айх хэрэггүй биеэ барих хэрэгтэй. Тэгээд том байшинд хонхны дуу хангинахад нохой хуцаж дахин нам гүм болов. Тэр бүсгүй хүлээж зогсов. 

	Хаалга онгойж гадуур цагаан цамц өмссөн зарц гарч ирээд тэр бүсгүйг харж зогсоно. Гаднаас орж ирсэн тэр бүсгүй сайн хувцастай байсан учир ямар хэргээр ирсэн нь үл мэдэгдэнэ. 

	— Энэ байшинд багш хүүхэн хэрэгтэй гэж би өнөө өглөө зарлалаас олж уншлаа гэж тэр бүсгүй хурдан өгүүлэв. 

	— Тийм ээ, өглөөнөөс хойш олон хүн утасдсан. Би орж хэлчхээд ирье гээд нөгөө зарц дорхноо алга болчхов. 

	Зарц эелдэг сайхан ааштай болж бага зэрэг тоомсоргүй дуугаар өгүүлсэнд тэр бүсгүй зовжээ. 

	Тэр бүсгүй ганцаараа том өрөөнд үлдлээ. Шалан дээр өргөн том хивс дэвссэн байлаа. Персийн хивс байлгүй яах вэ. Ном, романд дандаа л персийн хивс гэж бичдэг шүү дээ. 

	Нөгөө зарц дахин гарч ирсэн шүү, тэр бүсгүй том өрөөнд байсан хар хүрэн модоор хийсэн олон нүдтэй шкаф, хоёр том толь, нүд халтирам гялалзсан чийдэнгийн том дэнлүүнээс өөр юм олж харж чадсангүй. 

	— Фрекен2 та жаахан хүлээзнэ дээ. Та энд суу гэж зарц өгүүлээд арьсаар бүрсэн өндөр сандал зааж өгөв. 

	— Баярлалаа! гэж тэр хүүхэн өгүүлсэн боловч суусангүй. Зарц цааш далд оров. 

	Тэр бүсгүй том өрөөний доторх зүйлийг ээлжлэн харж зогссоор байлаа. 

	Шигтгээтэй ханан дээр нэг атираат өвс авиран ургаж байгаа харагдав. 

	«Энэ атираат өвс энэ олон зүйлийн хамгийн гоё нь юм» гэж тэр бүсгүй дотроо бодно. Гэвч цасан цагаан хана бас л гоё юм. Ер нь энд байгаа юманд муухай юм алга. Гоё ч юм, үнэтэй ч юм! Энэ атираатсан амьд өвс л тэр бүсгүйд тохирох ажээ. Гэртээ ийм атираат өвс суулгаж болох бил ээ. Хэзээ нэгэн цагт энэ бүсгүй цагаан ханатай болж юу мэдэх вэ! Одоо сургуулиа үргэлжлүүлэхийнхээ далимд нэг ажилд орж амжих юм сан гэдэг асуудал л хамгийн гол нь байлаа. 

	Шатаар том нохой аажуухан бууж ирэхийг хараад тэр бүсгүй цочив. Нохойноос айдаг тул зүрх нь түгшүүртэй цохилно. Хүн гарч ирээд энэ хөөрхий бүсгүйтэй ярихгүй юм байх даа? Айхдаа цүнхээ гартаа авч сандалд наалдав. Нохой хүрч ирээд бүсгүйг үнэртэж нэг тойрч, хөлийн нь дэргэд хэвтлээ. «Би сайхан санагдсан байх даа. Зарц, нохой хоёр над ийм сайн байдаг чинь сайн бэлгэ тэмдэг...» гэж тэр бүсгүй бодоод сэтгэл нь тайвшрав. 

	Тэр бүсгүй ядартлаа зогсож, сандлын буланд яаралгүй суув. Түгшүүрт нүдээрээ гоё эдлэлийг ээлжлэн харна. Дээшээ харвал байшингийн дээвэрт одон мичид, нар, сар, гарагуудын зургийг урлан тэнгэрийн зөгнөлт дүрсийг гаргасан байлаа. Тэр хүүхэн өөрийнхөө мэддэг одыг эрсэн боловч ер олсонгүй. Энэ чинь жинхэнэ зураг биш зүгээр л урлал шүү дээ. Лав их үнэтэй байх даа, ямар их үнэтэй бол! Лав миний сурдаг сурлагын бүтэн жилийн зардал элбэг орно доо... 

	Дээд давхарт хаалганы дуу гарч хэн нэгэн хүн шатаар хурдан бууж ирэх нь сонсогдоход тэр бүсгүй айж бослоо. Гялалзтал арчсан дуб модон шатаар хөх хивсэн дээгүүр цагаан хувцастай хүүхэн гулсах мэт бууж ирлээ. Шувуу шиг нарийхан царайтай энэ хүүхэн инээсээр явна. 

	— Сайн байна уу, фрекен! 

	— Би Эльвинг. Эдит Эльвинг гэдэг. Би танай зарлалыг уншлаа... гэж нөгөө бүсгүй хэлэв. 

	— Тийм ээ, би мэдэж байна. Гэрчилгээ бий биз дээ? Та шалгалтаа өгсөн үү? Энд ороод ирээч. 

	Жаахан биетэй хүүхэн онгорхой хаалга өөд зааж, өөрөө түрүүлж ороод: «Суу» гэж урьсанд Эдит зөөлхөн гүнзгий сандалд сууж шигдэв. 

	— Манайхаас олон хүн утсаар асууж байна... Гэвч бидэнд... Тийм хүн хэрэгтэй. Жаахан эмэгтэй хүүхэдтэй хичээл хийх болно доо. Сургуульд явуулна гэхэд бие нь хэтэрхий жаахан юм. Та жаахан хүүхдүүдтэй хичээллэж сур аа биз дээ?

	— Би дөрвөн жаахан дүүтэй. Миний гэрчилгээ энэ байна! гэж Эдит хэлээд гэрчилгээ, Скандинавын орнуудын хэлний зачёт3 өгсөн дэвтрээ үзүүлэв. — Би бас далимд нь суралцах санаатай. Их сургуульд шалгалт өгөх санаатай боловч Стокгольмд байр хөлсөлж авах мөнгө хүрэхгүй байна. Хэрэв намайг ажилд авбал долоо хоногт гурван удаа лекцэд очиж болох уу? Юуны урьд би авсан үүргээ нэр төртэй биелүүлэхийг хичээнэ. Одоо яах эсэхийг нь дуулмаар байна... гэж Эдит намуун дуугаар асуув. 

	Жаахан биетэй хүүхний царай нь бараан боллоо. Бодвол Эдитийн энэ хүсэл уурыг нь тэгж хүргээ биз. 

	— Би нөхрөөсөө асууя л даа. Гэрчилгээ чинь ямар ч маргаан алга... Фрекен Эльвинг таны эцэг чинь ямар ажилтай хүн бэ? гэж жаахан биетэй хүүхэн аман дотроо үглэн асуув. 

	— Миний эцэг алсын аяллын усан онгоцны капитан байсан юм. Би шалгалтаа урьдаж өгсөн юм. 

	— Би бодъё л доо... танд утсаар хэлж болох уу?

	— Болно. Утасны дугаар энэ байна. Найман цагаас хойш дуудаарай... Би бас хэдэн айлаар оръё. 

	— Юу? Фрекен биднийг асуудал шийдээгүй байхад өөр айлд очно гэж үү?

	Жаахан биетэй хүүхний царай нь хувирч хөмсгөө ширвэв. 

	Эдит одоо ч өнгөрлөө гэж дотроо бодсон боловч тайван байхыг аль болохоор хичээж:

	— Бусад айл юу гэхийг нь бас мэдэх хэрэгтэй шүү дээ... Та бид хоёрын яриа тохирохгүй байж магадгүй шүү дээ. 

	Энэ жаахан биетэй баян эмэгтэйд Эдит зүгээр санагдсан байж болох юм. Эсвэл энэ хээнцэр хүүхэн олон багш сонгохоосоо залхуурч:

	— Асуудал шийдсэн гэж хэлэхэд болно. Та овоо сэргэлэн хүн юм, Фрекен. Та хичээлдээ хэзээ орох вэ? гэж асуув. 

	— Маргааш орно. Нөгөө хүүхэд чинь хаана байна? гэж зоригтой асуухдаа Эдит ажилд орлоо гэж огт баярласангүй. Энэ бүхэн ингэж амжилттай төгслөө. Гэвч энэ хүүхэн хэлсэн үгээ буцаж болох юм. 

	— Та маргааш уулз л даа, Фрекен Эльвинг. Яах вэ, есөн цагт. 

	— Ямар хөлстэй вэ? Над одоо мэдэх нь чухал байна... гэж Эдит үл мэдэгдэх дуугаар шивгэнэн асууна. 

	— Та бэлэн юм бүхэн дээр байх болно. Яах вэ, сард тавин крон өгье. Бас тэгээд их сургуульд явах эрх олгоё. Бол оо биз дээ?

	Жаахан биетэй хүүхэн босож Эдитийг хүйтэн нүдээрээ харсан нь ярих яриа дууслаа гэсэн дохио байлаа. Нөгөө том нохой орж ирээд Эдитийн банзлыг шүргэв. Эдитийн нүүр нь улайж:

	— Их баярлалаа. Би тийм ажилд сард зуун крон авахаас нааш орохгүй... Би лекцэдээ чөлөөтэй цагтаа очно шүү дээ. Ер нь миний хичээл багшлахад ер саад болохгүй. Би танд үнэнээ хэлж байна... гэв. 

	— Тэгвэл далан таван крон. 

	Эдитийн зүс царай нь хувирсан боловч зөвшөөрөхөөс өөр арга олдсонгүй. Харин тавхан кроны төлөө ингэж булаацалдаж байх нь ямар ичгүүртэй вэ. Эдит энэ жаахан биетэй хүүхний төлөө сэтгэл нь зовно. Гэвч гурван зарлалын мөрөөр айлд очиж өнгөрсөн жилийн турш дэлгүүрт ажилласан билээ. Энд ажилд дандаа яарч байхгүй амар болно, бас энэ нохой ийм сайхан зантай байхыг бодвол бүтмээр төлөвтэй. Харин ирээдүйн тэр шавь охины царайг л нэг харах юм сан!

	— Фрекен Эльвинг, та тэгвэл маргааш өглөө ир л дээ! гэж жаахан биетэй хүүхэн мөнгөний тухай яриа огт гараагүй юм шиг янзтай өгүүлэв. 

	Эдит «баяртай» гэж толгой дохиж том өрөөг дамжиж гарлаа. Дуб модон хаалга хаагдахад Эдит цэцгээр дүүрсэн чулуун шатан дээр гарч ирэв. Эдит тэр паркийг сайтар ажиглан харна. Энэ их ажиллагаанд аль хэр их мөнгө ор оо бол? Мянган крон лав орсон доо! Үр хүүхдээ сургах гэж байгаа хүмүүс багшид нь сард зуун крон өгч чадахгүй татгалзаад байх юм. Эдитийн сэтгэлд үзэн ядах санаа төрсөнд уйлах дөхөв... Уйлах гээд байдаг чинь бас юу бил ээ... гэж Эдит цэцгээр хүрээ татсан замаар эргэж харалгүй алхалж гудамжинд гарч ирлээ. Трамвайны буудал эндээс ойрхон юм. Аз дайрч трамвайнд яг сууж амжжээ. Ядарч зүдэрсэн Эдит сандал дээр амрахаар суулаа. 

	 

	Эдит шавь охинтойгоо хоёрдугаар давхарт ангийн жижиг тасалгаанд учрав. Хувхай царайтай, туранхай энэ охин ээжтэйгээ адил шувуу шиг нарийхан нүүртэй боловч хүн хүндэлж сураагүй ажээ. Эдит түүнтэй мэндлэх гэсэн боловч тэр охин гараа ардаа нуугаад, дуугүй зогсоно. 

	— Надтай мэндлэхгүй байж болно. Би чамд ном зааж өгнө. Өөрөө үлгэр унших шиг сайхан юм алга гэж Эдит тайван дуугаар өгүүлэв. 

	Тэр охин Эдитийг муухай харж зогсоно. 

	— Манайд байсан нэг багш хүүхэн намайг юунд ч сургаж чадаагүй. Чи бас намайг сургаж чадахгүй. 

	—  Чи өөрөө хүсэхгүй бол тэгэлгүй яах вэ! Миний гол үүрэг л тэр. Чи үсэг мэдэх үү?

	Жаал охин дуугүй зогсоно. Тэгээд цонхон дээр очиж парк харж зогсохыг нь харвал Эдитийг үзэн ядах ажээ. 

	— Нэр чинь хэн гэдэг вэ? гэж Эдит зөөлөн дуугаар асуугаад хариу хэлэхийг нь хүлээлгүй юу хийхээ хурдан бодно. Ийм хэцүү хүүхдийг сургаад бас далан крон авах гэж. Хэрэв би чадахгүй бол яана? Одоо очоод татгалзсан нь дээр биш үү? Өнөөдөр ч гэсэн над үүнээс доргүй ажил олдоно!

	— Хэрэв чи надтай ярих дургүй байгаа бол би үлдэхгүй. Одоохон ээж дээр чинь очоод энэ ажилд чинь тэнцэхгүй нь гэж хэллээ. Чиний сэтгэлд тохирох өөр багш олдоно биз! гэж Эдит ууртай охиноос асуув. 

	Тэгээд Эдит явахаар завдлаа. 

	— Баяртай? гэж хаалганы бариулаас атгаж өгүүлнэ. 

	Гэтэл тэр охин уйлсаар гүйж ирээд Эдитэд наалдав. 

	— Чи их сайн хүн. Тэр багш хүүхнээс хол дээр. Чи энд үлд. Ээж дээр бүү оч! Ээж дээр бүү оч!

	Эдит нэгэнт ингэж амжилт гаргасандаа их гайхна. Тэгээд жаал охиныг аргадаж толгойг нь илнэ

	— За, битгий уйл! Чамайг дуртай байвал, би үлдлээ! гэж Эдит аргадна. 

	Тэд диван дээр ярилцан сууж байтал өглөөний цай уух хонх дуугарав. Эдит жаал охины хамтаар гал тогооны өрөөнд орлоо. Жаал охин урьдын адил уруу царайтай болж ээжийгээ юм асуухад дуртай дургүй хариулна. 

	— Мария өнөөдөр юу сурав? гэж эх нь асуусанд хариу дуугарахгүйг мэдээд, — Фрекен, таны суудал чинь тэнд гэж байр зааж өгөв. 

	Цөм сууцгаахад цагаан китель өмссөн зарц хоол, унд авчирч өгнө. Гэрийн эзэн авгай, Мария Эдит гурваас өөр хүнгүй боловч ресторанд байгаа мэт сууцгаана. 

	— Миний нөхөр бидэнтэй хамт өглөө цай уудаггүй юм гэж гэрийн эзэн авгай тайлбарлана. 

	Мария идэх юманд гар хүрсэн төдий сууна. Эдит өлсгөлөн боловч идэх юманд гар хүрэхээсээ айна. 

	Тэдний таваг дээр тавих хоолыг нь харвал эд хоол идэх гэж ирээгүй, харин харах гэж авчирсан мэт санагдана. Эдит зүсэм талхтай хиам идэхээсээ буцахгүй боловч авахаасаа зовсоор сууна. Хурдан дээшээ гарч ангийн танхимд очих юм сан гэж бодогдоно. 

	Үдийн хоолон дээр гэрийн эзэн хүрч ирлээ. Эдит энэ улаан хацартай, том биетэй хүний дэргэд хоол унд идэхээсээ зовдоггүй байлаа. Шог үг хэлсэн нь бодвол Эдитэд сайхан санагдах гэж мөрөөдсөн биз. Гэтэл эхнэр нь огт дуугарахгүй суух тул онц амжилт олсонгүй. Энэ хүн мөнгө олдог учир эхнэр нь тийнхүү нэг дор нэг гэрт амьдардаг биз ээ. Энэ эзэн хун шувууны нүүр шиг царайтай энэ жижигхэн эрх хүүхэнд үнэхээр тохирохгүй юм гэж Эдит дотроо бодно. 

	Кофе авчирч өгөхөд энэ Эдитийг сайхан үнэртэй янжуураар дайлав. Эдит баярлалаа гэж хэлээд янжуур авч татсанд нөгөө жаахан биетэй эрх авгай:

	— Фрекен, та хоолны дараа кофе уух гэж үлдэхгүй байж болно. Бодвол хичээлдээ орох юм сан гэж бодогдож байгаа биз гэж шууд хэлэв. 

	Эдит янжуураа унтраах зуураа явах, эсэхээ бодож гайхан сууна. 

	— Тийм ээ. Би тамхиа татаж дуусчхаад явлаа... гэж Эдит эргэлзсэн янзтай хэлэв. 

	Улаан хацартай том биетэй эзэн лав өөрийгөө зүхэж суугаа биз. Мария цонхны дэргэд зогсож Эдитийг ширтэнэ. Эдитийг өрөөндөө очихоор бостол Мария түүний хойноос дагаж гарлаа. 

	— Би тантай явж болох уу? гэж Мария шатан дээр гараад асуув. Энэ асуудлын цаана нэг учиртай юм байхыг мэдээд Эдит болно гэж толгой дохив. 

	— Эдит, чиний аав, ээж хоёр чинь бие биедээ цаг ямагт сайн байдаг уу? гэж Мария гэнэт асуув. 

	Эдитийн нүүр нь улайна. 

	— Үгүй. Цаг үргэлж сайн байдаггүй юм... гэж Эдит үнэнээ хэлэв. 

	— Би хэзээ ч нөхөрт гарахгүй. Чи гарах уу? гэж Мария асууна. 

	«Бас л мэргэн буудаж байна» гэж Эдит бодоод:

	— Би бас нөхөрт гарсны хэрэггүй гэж бодож байна гэж хариулна. 

	Ангийн танхимд дахин нам гүм боллоо. Энэ жаахан бүсгүй Эдитээс нүд салгалгүй ширтэнэ. 

	— Аав минь л харамсалтай байна. Миний аав их сайн хүн шүү гэж Мария өгүүлнэ. 

	— Чи сайн хүнд нөхөрт гарч болно шүү дээ гэж Эдит тайвшруулахыг оролдоно. 

	Жаахан Мария толгой сэгсэрч:

	— Би хэний ч сэтгэлд сайхан санагдаж чадахгүй! Ээж намайг царай зүсгүй муухай амьтан юм гэж загнадаг! Цөм надаас айна. Тогооч хүүхэн хүртэл намайг аймаар амьтан гэдэг юм. 

	— Мария, чи над үнэхээр сайхан санагдах юм. Хоёулаа ингээд одоо сайхан нөхөрлөх болно гэж Эдит өгүүлнэ. 

	— Мария! гэж доод өрөөнөөс нэг хүн дуудах нь сонсогдов. 

	Мария хөдлөхгүй сууна. 

	— Чи очихгүй яагаа вэ? гэж Эдитийг асуухад Мария уруулаа зууж толгой сэгсэрнэ. Шатан дээр хүний алхлах чимээ сонстоно. Мария шкаф дотор бушуухан орж нуугдлаа, хаалга тогшино. 

	— Наана чинь Мария байхгүй биз?

	— Сая байж байгаад явсан гэж Эдит сэтгэл нь түгшүүртэй догдолж өгүүлэхдээ хаашаа янзын хүүхэд вэ! гэж бодно. 

	Эх нь яваад өглөө. Шатаар бууж яваа хөлийн чимээ сонстоно. «Мария, Мария!» гэж дуудах нь тэсвэрлэшгүй мэт санагдана. Мария шкаф дотроос толгойгоо цухуйлгав. Энэ охин инээж чаддагийг Эдит өнөөдөр анх удаагаа харлаа. Гэвч Эдит тэгж наадахыг үл хүсэх бил ээ. 

	— Чи намайг хэцүү байдалд орууллаа! гэж Эдит уурлаж хэлэв. 

	— Чи хэцүү байдлаасаа гарсан шүү дээ! гэж Мария хариулсан нь их л хөгжөөнтэй мэт сонстоно. 

	Өөр газар очвол юутай сайхан бэ гэж Эдит бодох болов. Гэтэл Мария багшийнхаа юу бодож байгааг мэдсэн юм шиг:

	— Чи намайг битгий хаяад яваарай. Би дахиад яасан ч ингэхгүй... гэж хэллээ. 

	Мария энэ үгийг үнэн сэтгэлээсээ хэлсэн нь илт байлаа. Үүнээс өмнө ийм явдал ер үзэгдэж байгаагүй юм. Айж хувхай царайлсан Мария шкафын хаалганы дэргэд зогсохыг хараад Эдит өрөвдөв. 

	— Нааш ир. Хоёулаа одоо сайхан нөхөрлөж дахин ийм шударга бус явдал гаргахаа больё гэж Эдит гараа өгөв. 

	Мария, Эдит хоёр хоёул инээх нь их л баяр баясгалантай харагдана. 

	Мария уншиж чаддаг болж толгой эргэсэн их амжилт гаргаж, зөрүүд зан нь аль хэдийн алга болж бүхнийг сонирхох оюун нь хүчит шуурга мэт дахин сэргэлээ. Шувуу мэт жаахан биетэй ээж нь сүүлийн үед цөөхөн үзэгдэх болж түүний оронд улаан хацартай эзэн байн байн үнсэх болжээ. Мариягийн ээжийг айлд зочлохоор явсан хойно эзэн Эдит, Мария хоёрыг нэг хоёр удаа зугаалгад авч явсан ба гурав дахь удаагаа Эдитийг ганцаарыг нь урьжээ. 

	Эдит Марияг хамт авч явах гэж эрсэн боловч огт олдсонгүй. Яах бил ээ? Татгалзах юм бил үү? Эдит чинь том хүн шүү дээ! Тэгээд Эдит эзний хамт зугаалахаар гарлаа. 

	— Та их юм бүтээсэн байна. Марияг ном уншиж чаддаг болгосонд чинь их баярлалаа. Таныг дайлж болно уу? Хоёулаа хамт хоол идэх үү? гэж эзэн асуув. 

	Энэ хүн баярласандаа намайг ингэж дайлах гэж байна гэж Эдит ойлгов. Энэ бол түүний урамшуулах арга мөн тул Эдит зөвшөөрч инээмсэглэнэ. Эзэн гоё рестораны өмнө машинаа зогсоогоод Эдитийг орно уу гэж урина. Тэр хоёрт нүднээс далд хоёр ширээ засаж өглөө. Эзэн амттай, үнэтэй олон сайхан хоол захиалав. Эдит ресторанд орж үзээгүй гэж үнэнээ хэлнэ. Эзэн Эдитийг эелдэг нүдээр харж:

	— Та ямар сайн хүн болохыг өөрөө мэдэхгүй шүү дээ! 

	Эзэн хэлэхэд нүүр нь хүрэн улаан болно. 

	Эзэн хэдэн хундага явуулчихсаны дараа ёс дэглэмийн бус явдлын нь зах зухыг үзүүлсэн учир Мариягаас хагацна гэж гэнэт Эдит айн эхлэв. Жаахан Мария аав нь жаахан ухаантай шиг байсан бол улаан хацарт эзний хамт ресторанаас гарч миний амьдрал ямар ч аз жаргалгүй юм гэж улаан хацарт эзэн уйлж, ярьж явахдаа тэр хоёрыг золтой л трамвай мөргөсөнгүй. Дараа өдөр Эдитийг Мариягийн ээж нь урьжээ. 

	— Фрекен, та өчигдөр миний нөхөртэй хамт машинаар зугаалсан уу? гэж жаахан биетэй хүүхэн ёжлон асуулаа. 

	— Тийм ээ. Эзэн намайг хамт хоол идье гэж урьсан юм гэж Эдит тайван дуугаар хариулав. 

	— Фрекен, та энэ явдлаа сайхан хэрэг гэж бодож байна уу?

	— Эзний урьсан явдал муухай хэрэг гэж бодоогүй юм. 

	Энэ үгийг дуулаад жаахан биетэй хүүхэн уушги зүрх нь сагсайж,

	— Та манайхаас одоохон зайл! Манайд ийм багш хэрэггүй? Яагаа ч үгүй оюутан байж! Би та нарыг мэднэ... гэж учир зүггүй үглэж эхлэв. 

	Жаахан биетэй хүүхэн харааж зүхсээр хашхирч зогсоно. Эдит Мариягийн тухай зовнин бодно. 

	Мария яах бол? Хөөрхий энэ охинтой бараг нэг сар хичээллэж амжилт олно гэдэгт Эдит бат итгэж байлаа. Хэрэв энд галзуу хүүхэн зөвхөн өөрийгөө л боддог бол одоо яах бил ээ дээ? Энэ хүүхэн ер нь охиныхоо төлөө санаа зовдог юм уу? Мариягийн аавд тэгж найр наргиан болж байх ямар хэрэгтэй байх юм. 

	Согтуурсан эзэн өөрийгөө аз жаргалгүй гэж уйлдаг боловч эцэг эх хоёрын аль нь ч охиныгоо хамгийн аз жаргалгүй хүн гэдгийг мэдэхгүй байлаа. 

	— Тэгвэл миний мөнгийг өгнө үү. Мариятай сүүлчийн удаа уулзаж болох уу ? гэж Эдит ядарсан дуугаар асууна.

	Хариу үл дуулдана. 

	Хагас цагийн дараа Эдит Марияг олж чадалгүй хаалганы дэргэд далан таван кронтой цүнхээ барьсаар зогсож байлаа. Гэнэт гараашны цаанаас жаахан сүүдэр сүүмэлзэх нь харагдав. Жаахан Мария Эдитийн пальтонд нүүрээ дарж уйлна. 

	— Жаахан Мария! гэж Эдит шивгэнэнэ. Тэгээд хоёулаа хамт гудамж хөндлөн гарч явлаа. 

	— Тантай хамт явбал яах вэ? гэж Мария асуух боловч энэ нь бололцоогүй гэдгийг өөрөө сайн мэдэх бил ээ. Энэ өдрөөс хойш, найз нөхрийгөө явснаас хойш гав ганцаараа гашуун уйтгарын дунд үлдэнэ гэдгийг Мария сайн мэдэж байлаа. 

	— Мария! Чи сургуульд явах зөвшөөрөл гуй! Тэгвэл хол дээр. Чи одоо уншиж чадна, тэгээд хоёрдугаар ангид орчихгүй юу. Тэнд чи олон сайхан юмтай танилцаж энэ бүхэн цөм сонирхолтой болохыг нүдээрээ үзнэ... гэж Эдит сэтгэл догдлон өгүүлнэ. 

	Гэвч Мариягийн сэтгэл тогтворгүй хэвээр байна. 

	— Мария миний хаяг энэ байна, чи бичиж чадна. Удалгүй их сайхан бичдэг болно! Би хаана суух газраа олоод чамд утасныхаа номерыг өгнө. Жаахан, сайн Мария минь, битгий сэтгэл зов! 

	Эдит жаахан Марияг үнсэв. Урьд өмнө нь баян айлын хүүхдийг ингэж үнсэхээсээ зовдог байлаа. Мария нарийхан гараараа Эдитийн хүзүүгээр тэвэрч чанга наалдана. 

	— Ээжийг байхгүй цагт би чамд өдөр болгон утасдана. 

	Эдит, Мария хоёр трамвайны буудал хүрч Эдит трамвайнд орж сул суудал олж суулаа. Гудамжинд хамраа улайтал уйлсан Мария зогсоно. Эдит гараараа даллахад уйлж унжсан Мария хариуд нь гараараа даллахаа мартаж орхижээ. Эдит энэ охинтой анх удаагаа уулзсанаа санаж жаахан Мария нөгөө гунигт байдалдаа дахин орно доо гэж сэтгэл зовж бодно. 

	Мариягийн ар талд шарласан модны орой дээгүүр хүндэт гэр бүлийн урт хар байшин сүндэрлэн харагдана. 

	Тэнд ургасан олон сайхан цэцэг удалгүй шарлаж ирэх болно. Эдит энэ муухай үзэгдлийг өөрийн нүдээр үзэхгүй гэж бодоод дотроо баярлаж цонхны дэргэдэх сандал дээр сууна. Энэ жаахан охин ингэж ширтэж зогсох нь ямар өрөвдөлтэй вэ? 

	Эдитийн нүдний өмнө шовх оройт урт хар байшин, перс хивсээр дүүрсэн том өрөө зүүд мэт үзэгдэнэ. Том нохой, жаахан биетэй ууртай хүүхэн, улаан хацартай эзэн энэ бүхэн амархан мартагдана. Хүндэт гэр бүлийн хүмүүс цөм Эдитийн дотор дахин санагдахаа больжээ. Эдит амьдралын гүнд орж, сургуульдаа суралцаж, тодорхой ажилтай болно... 

	Гэвч жаахан Мариягийн дүр Эдитийн сэтгэлээс салахгүй хэвээр ба алсын Нормандад суудаг ядуу жаахан бүсгүйн дүртэй хольцолдон үзэгдэнэ. Тэр жаал бүсгүй том нохой, хувийн байшин, олон өнгийн цэцэг, перс хивсгүй боловч маш хэцүү амьдралтай бөгөөд энэ хугацаандаа хайр халамжийг ер үзэж явсангүй. Яагаад хайр халамж хоосон зайг бөглөж аз жаргалгүй хүмүүсийг дулаацуулдаггүй юм бэ?

	Сэгсэрч шуугьсан трамвайнд суусан Эдитийн дотор нэг хүсэл, нэг мөрөөдөл бодогдоно. Эдит тохиолдсон хүүхэд бүрд тусалж амь насаа аз жаргалгүй өсөх хүүхдүүдэд зориулна гэж бодно... 

	Эдит буух газартаа хүрч ирлээ.

	«Жаахан Мария минь!» гэж Эдит аман дотроо шивгэнэнэ. Хүндэт гэр бүлээс үлдсэн ганц дурсгал нь жаахан Мария байлаа.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1960 оны хэвлэл “Скандинав орны уран зохиол” номын Гарчиг

	 

	ЗОХИОЛЧДЫН ТУХАЙ ТОВЧ ӨГҮҮЛЭХ НЬ

	 

	ДАНИЙН ЗОХИОЛЧДЫН ӨГҮҮЛЛЭГ

	 

	Абель К. : БОРООНЫ ШҮХЭР БОСЛОГО ГАРГАСАН НЬ

	Вульф Х. : МАРЬЯ

	Нексе М. А. : ХОЁР ТАХИР ДУТУУ ХҮН УУЛЗСАН НЬ

	 

	ИСЛАНД ЗОХИОЛЧДЫН ӨГҮҮЛЛЭГ

	 

	Гуннарссон Г. : ХҮҮ

	Лакснесс Х. : ШИНЭ ИСЛАНД

	Стефанссон X. : ИРГЭНИЙ ЗОРИГ

	 

	НОРВЕГИ ЗОХИОЛЧДЫН ӨГҮҮЛЛЭГ

	 

	Муен А. : ХАНС ХҮҮ ТОМ БОЛОВ

	Рунген Б. : ИХ БЭЛЭГ

	Хуаген С. : ХАРИЙН ЦЭРЭГ

	Нордаль Григ : Шүлгүүд (Франц хэлнээс Ж. Намсрай орчуулав)

	 

	ШВЕЦИЙН ЗОХИОЛЧДЫН ӨГҮҮЛЛЭГ

	 

	Мартинсон М. : МАНЦУЙ, ЦЭЦЭГ ХОЁР

	Теген Г. : ХҮНДЭТ ГЭР БҮЛ

	Чельгрен Ю. : АЛЯСКААС АВЧИРСАН АЛТНЫ ЭЛС

	 

	[image: Image]

	 

	 

	 


1960 оны хэвлэл “Скандинав орны уран зохиол” номын Хэвлэн нийтлэлийн мэдээлэл

	 

	СКАНДИНАВ ОРНЫ УРАН ЗОХИОЛ

	 

	Орчуулсан X. Гунгаажав

	Редактор Ш. Очирбат

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО 

	УЛААНБААТАР 

	1960

	 

	Техн. ред. Г. Долгоржав 

	Хянагч Б. Гүрсэд

	 

	Хэвлэлтэд 1960 оны 10-р сарын 29-ны өдөр 

	 

	Б— 03607 

	Зах №298

	 

	8000 ширхэг хэвлэв. 

	 

	Хэв хуудас 6,76

	Цаасны хэмжээ 84X108 1/32 

	 

	Сүхбаатарын нэрэмжит Төв Хэвлэх Үйлдвэр 

	Улаанбаатар. Сүхбаатарын талбай: 2

	
Заметки

		[←1]
	 Царс мод (ЦБ)




	[←2]
	 Скандиновийн орнуудад залуу охидыг фрекен дуудна. (Орчуулагчийн тэмдэглэл)




	[←3]
	 Шүүлгэ (ЦБ)

